
Heilbrigðis- og tryggingamálaráðuneytið

Heilsugæslan í Grafarvogi

Fréttatilkynning

Dagsetning: 14. janúar 2005

Geðraskanir ungra barna

Meðferðarteymi komið upp við Heilsugæslustöðina í Grafarvogi

Komið hefur verið á fót meðferðarteymi við Heilsugæslustöðina í Grafarvogi og er markmiðið að veita geð og sálfélagslega þjónustu vegna vanda barna og fjölskyldna þeirra. Er þetta gert í samræmi við áherslur heilbrigðis-og tryggingamálaráðuneytisins sem lagt hefur áherslu á þennan þátt og undirbúið þjónustu af þessu tagi um hríð þar sem talið var að einmitt á þessu sviði skorti meðferðarúrræði. Varð Heilsugæslustöðin í Grafarvogi fyrir valinu þar sem stöðin sinnir fjölmennasta barnahverfi landsins.

Meðferðarteymið þetta verður starfrækt í anda frumþjónustu og er hluti af  meðferðarþjónustu Hverfisheilsugæslunnar í Grafarvogi. Sérstök áhersla verður lögð á að vinna fyrirbyggjandi starf og nálgast börnin og fjölskyldur þeirra sem fyrst og sem yngst. Er þetta gert til að geta veitt þjónustu áður en viðkomandi þarf enn sérhæfðari þjónustu .

Með því að veita þjónustuna fyrr en gert hefur verið er reynt að koma í veg fyrir að mál þróist á verri veg þegar börnin verða eldri sem veldur auknu álagi á sérhæfðari þjónustu eins og Barna- og unglingageðdeildina (BUGL). Jafnframt hefur mönnum orðið sífellt ljósari mikilvægi styrkrar tengslamyndunar barna í bernsku við foreldra sína og mikilvægi þess að styrkja þau sem mest og að aðstoða foreldrana í þeim efnum.

Í meðferðarteyminu  eru sálfræðingur, félagsráðgjafi og iðjuþjálfi, auk þess sem heimilislæknar og hjúkrunarfræðingar stöðvarinnar taka virkan þátt í starfi þess þegar skjólstæðingar þeirra þurfa á samvinnu við teymið að halda.

Teymið starfar á lækningasviði stöðvarinnar. Hlutverk þess verður ráðgjöf, meðferð og eftirfylgd barna og fjölskyldna þeirra í samstarfi við aðrar fagstéttir stöðvarinnar. Aðrir helstu samstarfsaðilar við þjónustu stöðvarinnar á þessu sviði verða BUGL, Miðgarður, sem er félags- og skólaþjónusta hverfisins, Greiningar- og ráðgjafarstöð ríkisins og greiningarteymi Heilsugæslunnar í Reykjavík.

Gert er ráð fyrir að meðferðarteymið sinni: .
· Uppeldislegri og almennri ráðgjöf og fræðslu fyrir barnafjölskyldur

· Einstaklingsmeðferð barna

· Fjölskylduviðtölum og meðferð sem beinist m.a. að aukinni virkni fjölskyldna til sjálfshjálpar

· Að efla færni og virkni barna og fjölskyldna þeirra í daglega lífinu

· Almennri fræðslu og ráðgjöf þeirra sem vinna með börnunum og fjölskyldum þeirra

Í tengslum við þjónustuna sem nú er veitt verður lögð áhersla á að fylgjast með árangri af starfi teymisins í bráð og lengd.

